
				Ĉi tiu paĝo ne estas provlegita

Tiam eldiris Apolo al la bruegema Areso:

"Virmortigulo Areso, ho urbdetruisto sangama, 455

Ĉu vi ne volas fortiri nun el la batalo ĉi tiun.

Viron Tididon, povanton eĉ Zeŭson Kronidon ataki?

Li jam ekvundis pli frue Kipridon en manoradikon,

Poste min mem li atakis simile al dio kolera."

  Tiel li diris kaj iris sidiĝi sur supron Pergaman. 460

La furioza Areso nun celis eksciti Trojanojn;

Li similiĝis Akamon, la ĉefon teruran de Trakoj

Kaj ekparolis al diaj naskitoj de l' reĝo Priamo:

  "Filoj de reĝo Priamo, de Zeŭso Kronido amataj,

Kiom da tempo ankoraŭ Aĥajoj mortigos Trojanojn? 465

Ĉu ĝis ili atingos pordegojn la belkonstruitajn?

Tie ja kuŝas heroo, egala al dia Hektoro,

Filo de la grandanima Anĥizo, la glora Eneo,

Iru ni kaj de l' batalo ni savu la anon kuraĝan."

  Tiel li diris kaj vekis en ĉia animo kuraĝon, 470

Sed Sarpedono komencis riproĉi la dian Hektoron.

  "Kie, Hektoro, kaŝiĝis via antaŭa kuraĝo?

Vi ja intencis defendi la urbon sen iaj liganoj,

Sola, helpata nur de la bofratoj kaj fratoj samsangaj.

Tamen mi vidas nun kaj eĉ rimarkas el ili neniun. 475

Ĉiuj nun timas simile al hundoj, vidantaj leonon,

Dume ni, simplaj liganoj, kontraŭbatalas kuraĝe.

Vi min rigardu: mi estas ligano el land' malproksima,

De l' malapuda Likio ĉe Ksanto kun akvoj bruantaj,

Kie mi lasis l' amatan edzinon kun fil' en lulilo, 480

Ankaŭ riĉaĵojn, de ĉiu malriĉegulo volatajn,

Sed malgraŭ tio mi igas Likanojn kaj mem mi volegas

Kontraŭbatali la virojn, kvankam mi havas nenion,

Kion l' Aĥajoj de tie ĉi foren kondukus aŭ prenus:

Vi do, vi staras sen movo kaj ne ekscitas aliajn 485

Virojn kuraĝe batali kaj la virinojn defendi.

Timu ke, kiel per reto ĉion prenema, kaptitaj,

Vi ekfariĝu akiro de la malamikoj venkontaj,

Kiuj tre baldaŭ detruos la Trojon, densege loĝitan!

Sole nur vin ja konvenas zorgadi dum tago kaj nokto, 490

